
Nd. 626. Nefndarálit

um frumvarp til laga um heimild fyrir stjórnarráðið til þess að veita mönnum 
rjett til þess að vera dómtúlkar og skjalþýðendur.

Nefndin var öll á þvi máli, að mikla nauðsyn bæri til þess, að hjer væri 
sem i öðrum löndum menn til, er gætu þýtt úr öðrum málum og á með fullum 
trúverðleik. Telur hún það vera mikinn viðskiftaljetti, þar sem hingað til hefir 
verið mjög mikið óhagræði að því, er annaðhvort þurfti að leita staðfestingar á 
þjðingum til ráðaneytis íslands eður hjá ræðismönnum annara þjóða hjer. Á 
dómþingum er og hin mesta nauðsyn á túlkum, er aðilar megi treysta. Telur 
nefndin sjálfsagt, að dómtúlkar verði jafnan hafðir til að túlka þar, ef til þeirra 
næst, þótt eigi sje það gert að skyldu í lögunum sjálfum. Nefndinni þótti rjett, 
að málið kæmi sem mest til aðgerða stjórnarráðsins, því að eigi væri vert að 
binda ofmargt lögum. Meðal annars ætlast nefndin til, að stjórnarráðið geri eigi 
að eins að ákveða kaup prófnefndar, heldur ákveði og, hvaðan sú borgun komi, 
hvort umsækjandi greiði kaupið alt, eitthvað eða ekkert af því, eða þá lands- 
sjóður. Nefndirt var á því, að eigi þyrfti prófs við þá menn, sem prófvottorð 
hefði frá háskóla um kunnáttu í því máli, sem um væri að ræða.

Nefndin leggur til, að frumvarpið verði samþykt óbreytt.

